
ऐरिक हॉब्सबॉम की "राष्ट्र-विभाजन" की अवधारणा 20वीं सदी के उत्तरार्ध के उस काल की घटनाओं के प्रसंग में है,जब सोवियत संघ  या यूगोस्लाविया जैसे बहु-जातीय साम्राज्यों और राज्यों का जातीय-राष्ट्रवादी आंदोलनों के दबाव में पतन हो गया था। बड़े राष्ट्रों में विशेषकर संघों में जहाँ सांस्कृतिक, धार्मिक एवं जातीय विविधताएं पाई जाती है वहां एकता और अखंडता सुनिश्चित करना जटिल एवं निरंतर श्रम का कार्य है। उपरोक्त बड़े राष्ट्रों का असफल होना इन्हीं चुनौतियों को दिखाता है।​एरिक हॉब्सबॉम की "राष्ट्र-विभाजन" की अवधारणा उसकी
​अपनी कृतियों, जैसे “Nations and Nationalism since 1780” (1990) और “The Age of Extremes” (1994) में, 1989-1991 के बाद की उस अवधि विशेषकर सोवियत संघ के पतन और द्विध्रुवीय विश्व के अंत के बाद के ऐसे समय को एक ऐसे युग के रूप में वर्णित किया है, जहाँ एक एकीकृत और प्रगतिशील शक्ति के रूप में शास्त्रीय राष्ट्रवाद का पतन हुआ। जिसके परिणामस्वरूप राष्ट्रवाद प्रतिक्रियावादी, खंडित और कदाचित जातीय स्वरूप का हो गया, जिससे बड़े राज्यों के सुदृढ़ीकरण की अपेक्षा उनका बिखराव हुआ और संघवाद जैसी अवधारणाओं को ठेस पहुंची। यह घटना आधुनिक इतिहास के एक चौंकाने वाले विरोधाभास को उजागर करती है: जहाँ 20वीं सदी के उत्तरार्ध विशेष रूप से शीत युद्ध के बाद के युग में बहु-जातीय या बहु-राष्ट्रीय राज्यों का व्यापक विखंडन देखा गया जिसे इतिहासकार एरिक हॉब्सबॉम ने "राष्ट्र-विभाजन"  का नाम दिया है। इसके विपरीत, 20वीं सदी के अंत के राष्ट्रवाद ने अक्सर बहु-जातीय संघों को छोटी, अधिक सजातीय संस्थाओं में विघटित कर दिया। जिसके ​प्रमुख उदाहरण है: 
· ​यूगोस्लाविया का हिंसक विघटन: स्लोवेनिया, क्रोएशिया, बोस्निया, सर्बिया आदि में विभाजन, जिसमें जातीय नरसंहार और युद्ध हुए।
· ​चेकोस्लोवाकिया का शांतिपूर्ण विघटन: चेक गणराज्य और स्लोवाकिया में।
· ​सोवियत संघ (USSR) का विघटन: 15 स्वतंत्र गणराज्यों में, जिनमें से कई जातीय आधार पर परिभाषित थे।
​हॉब्सबॉम ने इसे सामाजिक विघटन के लक्षण के रूप में देखा, जब व्यापक एकीकृत ताकतें जहाँ साम्यवाद, धर्मनिरपेक्ष विचारधारा या आर्थिक स्थिरता विफल हो गईं, तो जातीयता/राष्ट्र पहचान और सुरक्षा का अंतिम सहारा बन गए, जिससे राष्ट्र-निर्माण के बजाय विखंडन हुआ।​ "पुरातन" राष्ट्रवाद ऐसी अवधारणा जिसमें सम्मिलित है 19वीं-20वीं सदी के आरंभ के विल्सनियन या लेनिनवादी मॉडल का उद्देश्य बड़े, समावेशी राष्ट्र-राज्यों का निर्माण करना एवं उत्पीड़ित राष्ट्रों को मुक्त करना था।
​भारत जैसे देश जिसे "एक देश के रूप में पृथक उपमहाद्वीप" कहा जाता है और जहाँ पूरे यूरोप से भी अधिक भाषाई, धार्मिक और सांस्कृतिक विविधता है,का न केवल जीवित रहना बल्कि एक संवैधानिक लोकतंत्र बने रहना विभिन्न दृष्टियों से "भारतीय चमत्कार" कहलाता है। इन सभी प्रेरणाओं के स्त्रोत स्वतंत्रता के समय विरासत में मिली चुनौतियों के गर्त में है जिन्होंने , भारत को असाधारण विविधता विरासत में देने के साथ उनसे लड़ने की प्रेरणा भी दी जिसने भारत को मजबूत संघ के रूप में इस दुनिया में स्थान दिलाया। इन चुनौतियों में प्रथम थी ​भाषाई चुनौती अर्थात् 22 से अधिक प्रमुख भाषाएं जिन्हें आठवीं अनुसूची में आधिकारिक रूप से मान्यता प्राप्त है और सैकड़ों बोलियां। ​धार्मिक चुनौती के रूप में विभिन्न धर्म और अल्पसंख्यक धार्मिक व्यक्तियों के साथ बहुसंख्यकों का सामंजस्य। जैसे हिंदू, मुस्लिम, ईसाई, सिख, बौद्ध, जैन, पारसी आदि का विभक्तिकरण और इन में भी अनेक पंथों का भेद। ​जातीय/सांस्कृतिक रूप से द्रविड़ दक्षिण बनाम इंडो-आर्यन उत्तर; जनजातीय पूर्वोत्तर; जाति विभाजन और क्षेत्रीय पहचान। जिनमें से अधिकतर वर्तमान में भी संकट खड़े कर देते है। कुछ ​ऐतिहासिक चुनौतियों में ब्रिटिश उपनिवेशवाद की "फूट डालो और राज करो" की विरासत और 560 से अधिक रियासतें जिन्हें एकीकृत किया जाना था।
​स्वतंत्रता के बाद की भविष्यवाणियों जिनमें उदाहरणतः 1960 में सेलिग हैरिसन ने क्षेत्रवाद, भाषाई मांगों, गरीबी और असमान विकास के कारण "आसन्न बाल्कनाइजेशन" (टुकड़ों में बंटने) की आशंका जताई थी। तथापि, भारत कई उत्तर-औपनिवेशिक या बहु-जातीय संघों ,जैसे नाइजीरिया का बियाफ्रा युद्ध, 1971 में पाकिस्तान से बांग्लादेश का अलग होना, या सूडान का विभाजन जैसे दुर्भाग्य से बच गया।


​यहाँ उन स्तंभों की चर्चा की गई है जिन्होंने विखंडन के इस दौर में भारत की एकता और अखंडता को बनाए रखा है:

​1. "सलाद बाउल" बनाम "मेल्टिंग पॉट" मॉडल
​कई पश्चिमी देश, जैसे फ्रांस, जर्मनी आदि जिन्होंने "मेल्टिंग पॉट" अर्थात् सबको एक ही सांस्कृतिक पहचान में समाहित करने की कोशिश की, भारत ने "सलाद बाउल" दृष्टिकोण अपनाया जिसका अर्थ है- ​सांस्कृतिक बहुलवाद जिसमें राज्य कई पहचानों को मान्यता देता है, जिससे कोई भी अपनी संस्कृति, धर्म या जातीय आधार पर पिछड़ा महसूस नहीं करता। एक व्यक्ति एक साथ गर्वित तमिल, एक समर्पित मुस्लिम और एक वफादार भारतीय हो सकता है। दूसरा महत्वपूर्ण तत्व जो इस सलाद बाउल धारणा को बल देता है वह है,
​धर्मनिरपेक्षता: भारतीय धर्मनिरपेक्षता अर्थात् सर्वधर्म समभाव, "सैद्धांतिक दूरी" का पालन करती है, जहाँ राज्य धर्मों से पूरी तरह अलग होने के बजाय जैसा कि फ्रांस में अपनाया गया है कि अपेक्षा सभी धर्मों का सम्मान करता है, जिससे किसी भी समूह को संरचनात्मक रूप से बहिष्कृत महसूस नहीं होता। भारत जैसे देश जहां धर्म और पंथ दोनों के अनेक भेद एवं प्रकार है ठोस आधार को मजबूत करने वाली दृढ़ता दी। 

​2. संविधान का लचीलापन
​भारतीय संविधान एक "जीवंत दस्तावेज" है जिसने क्षेत्रीय शिकायतों के लिए "प्रेशर वॉल्व" अर्थात् दबाव कम करने वाले यंत्र के रूप में कार्य किया है। जिसके कुछ उदाहरण निम्न है
अनुच्छेद 3: संघ के पास आंतरिक सीमाओं को फिर से निर्धारित करने की शक्ति है। 1953 में आंध्र प्रदेश से शुरू होकर, भाषा के आधार पर राज्यों का गठन करके भारत ने उप-राष्ट्रीय पहचानों को संतुष्ट किया, जिससे उनके अलग होने की आवश्यकता समाप्त हो गई। साथ ही भविष्य में ऐसी चुनौतियों से निपटने का मार्ग प्रशस्त हुआ।
​असममित संघवाद : नागालैंड या मिजोरम जैसे क्षेत्रों को विशेष दर्जा देकर, भारत ने "विद्रोही" पहचानों को भारतीय राज्य व्यवस्था में भागीदारी सुनिश्चित करके भारत की अखंडता को बनाये रखा।

​3. त्रि-भाषा सूत्र 
​भाषा अक्सर राष्ट्र-विभाजन का प्राथमिक कारण होती है जिसका एक उदाहरण पाकिस्तान से बांग्लादेश का अलग होना। भारत ने त्रि-भाषा सूत्र के माध्यम से इसे कम किया विशेषकर दक्षिणी या द्रविड़ राज्यों के संदर्भ में। ​क्षेत्रीय भाषा जो कि मातृभाषा है, संघ के कार्यों के लिए आधिकारिक भाषा के लिए हिंदी और  ​अंग्रेजी को संपर्क भाषा के रूप में अपनाया गया। दक्षिण और पूर्वोत्तर भारत में हिंदी को "राष्ट्रभाषा" के रूप में नहीं थोपकर, केंद्र ने उस भाषाई साम्राज्यवाद को रोका जो आमतौर पर अलगाववाद को जन्म देता है और राष्ट्र की एकता या संघ के टूटने का कारण बनता है।

​4. संस्थागत "स्टील फ्रेम" जिसमें पहला है प्रशासनिक तंत्र,
​राज्य का अस्तित्व इसके प्रशासनिक और लोकतांत्रिक तंत्र के अथक प्रयासों का भी परिणाम है। अखिल भारतीय सेवाएँ, इनके अधिकारियों की भर्ती केंद्र द्वारा की जाती है लेकिन वे राज्यों में सेवा देते हैं, जो केंद्र और परिधि के बीच एक संरचनात्मक सेतु के रूप में कार्य करते हैं। दूसरा है ​चुनाव आयोग जो समय-समय पर होने वाले विश्वसनीय चुनाव नागरिकों को सशस्त्र विद्रोह के बजाय मतपेटी के माध्यम से अपनी निराशा व्यक्त करने का मौका देते हैं। जिसका अच्छा उदाहरण है पंजाब। जहाँ 1990 के दशक में पंजाब जैसे अशांत क्षेत्रों को भी लोकतांत्रिक प्रक्रिया के माध्यम से पुन: एकीकृत किया गया। लोकतांत्रिक संस्थाएं और राजनीतिक समावेश के प्रयासों के रूप में बहुदलीय लोकतंत्र ने क्षेत्रीय दलों, जैसे तमिलनाडु में DMK, पश्चिम बंगाल में TMC को राज्य स्तर पर सत्ता प्राप्त करने और गठबंधन के माध्यम से केंद्र को प्रभावित करने की अनुमति दी। संघीय गठबंधनों (NDA, UPA युग) ने क्षेत्रीय आवाजों को राष्ट्रीय प्रभाव दिया, जिससे अलगाव की भावना कम हुई और संघ को मजबूती मिली।

5.  ​एक एकल राष्ट्रीय बाजार के निर्माण जिसने 1991 के उदारीकरण निजीकरण और वैश्वीकरण जैसे सुधार लाकर तथा हाल ही में GST शासन द्वारा आर्थिक अंतरनिर्भरता को मजबूत किया है का अर्थ है कि किसी भी एक राज्य के लिए "अलग होने" की आर्थिक लागत बहुत अधिक है। वित्त आयोग के माध्यम से राजकोषीय हस्तांतरण और संसाधनों के साझाकरण के जटिल जाल के जरिए राज्य एक-दूसरे से जुड़े हुए हैं। इससे पूर्व संविधान में भी वित्तीय विधायी संबंधों को भी स्पष्ट रूप से संविधान में सम्मिलित कर विवादों के कारणों को उत्पन्न होने से पूर्व ही सुलझाने का प्रयास किया गया है।  राष्ट्रवादी विरासत और वैचारिक जुड़ाव, बेनेडिक्ट एंडरसन के नागरिक राष्ट्रवाद की भावनाओं को भलीभांति भारत के परिप्रेक्ष्य में प्रस्तुत करते है जिसने संघ को मजबूत बनाया। गांधी, नेहरू और अन्य के नेतृत्व में उपनिवेशवाद विरोधी संघर्ष ने एक ऐसे "नागरिक राष्ट्रवाद" को जन्म दिया जो "विविधता में एकता" पर जोर देता था।धर्मनिरपेक्षता और मौलिक अधिकारों पर संविधान के जोर ने विविध समूहों को एक सूत्र में बांधने में मदद की।

 भारत की रणनीति की विशेषता यह रही है कि उसने बल प्रयोग को वार्ताओं जैसे विभिन्न शांति समझौतों और शांति संधियों, के साथ कुशलतापूर्वक जोड़ा।जिसने संघ को न केवल दृढ़ता दी साथ ही इसे टिकाऊ भी बनाया। स्वतंत्रता के इतने वर्षों बाद भी इतनी चुनौतियों और संघर्षों के बाद भी हमारा संघ और दृढ़ और प्रगतिशील प्रतीत होता है क्योंकि "राष्ट्र-विभाजन" के अन्य मामलों के विपरीत, भारत का दृष्टिकोण अधिक समावेशी और एकीकृत रहा है, जहाँ विविधता का प्रबंधन दमन या जबरन समरूपीकरण के बजाय संघीय हस्तांतरण, राजनीतिक सौदेबाजी और संस्थागत नवाचार के माध्यम से किया गया है। ​यही कारण है कि 1947 के बाद भारत की सापेक्ष एकता और अखंडता का रिकॉर्ड निरंतर क्षेत्रवाद, उग्रवाद और असमानताओं के बाद भी उस युग में एक उल्लेखनीय अपवाद है जब कई समान बहु-जातीय राज्य बिखर गए। हरिहर भट्टाचार्य जैसे विद्वान, भारतीय संघवाद के अपने विश्लेषण में, इसे पहचान को समायोजित करने और "बाल्कनाइजेशन" (विखंडन) को रोकने के लिए प्रभावी "संस्थागत रणनीतियों" के प्रमाण के रूप में उद्धृत करते हैं।

